
NOVÈL AN. 

 

« Boune anéye, boune santé ! Do bouneûr èt dè l’ chance ! » 

Tot l’ monde vos vout do bin, preûve qu’on vos vwèt voltî. 

Tos l’s-ans, l’ djoû qu’il èst dit, rataquer l’ min.me romance, 

Come si ç’ sèreut l’ seûl djoû qu’ on-z-î duvreut sondjî. 

Po dîre li vraî, m’ chone-t-i, c’è-st-one acostumance 

Qui nos t’nans d’ nos tayons qu’ c’èsteut nin dès bèdelauds. 

Por zèls, ça v’neut do keûr, nin quèstion d’ fé chonance : 

Putôt qui l’ faus-pilâte, valeut mia fé l’ bauyaud. 

Tot ça a byin candjî. Ossi lon qu’ vos fuchîche, 

Saquants chifes, quate sègondes, l’indjole vos-a r’trové. 

Tofêr lès min.mes sipots, lès-abutudes sont prîjes : 

« Nos n’ p’lans mau d’ vos rovî, nos vos l’ vinans mostrer. » 

Li novèl an, mès djins, c’èst co bin l’ djoû dès traîtes : 

Grandès dèclârâcions, qu’on-z-a rovî l’ lèd’mwin. 

Dès tauvias qui moûwenut l’ mayon qu’ va yèsse rifaîte , 

Dès bèlès ratoûrnûres vûdes di tot sintimint. 

Dès-îmaudjes qui baurenut avou dès frâses tote faîtes ! 

Totès bèlès paroles twartchîyes à complumints : 

I-gn-a ç’ qu’èle vos dîyenut, adon gn-a ç’ qu’on v’ sowaîte ! 

Po veûy li difèrince, faureut d’dja yèsse malin. 

Po n’ si nin fé dauber, c’è-st-à deûs côps qu’on r’waîte ! 

Come po lès vraîs soçons qu’on n’ compte qui sur one mwin, 

I vos lès faut rèlîre, toûrner l’ dos aus pus laîdes, 

Rimawyî lès saquantes qui vosse keûr, li, comprind. 

Rovî totes lès grimaces èt totes lès chimagrawes 

Qui n’ pôrint fé plaîji qu’à saquants doûs-trimpés. 

Mostrer qu’ c’èst nin po ça qu’ nos vorrans dins leûs grawes : 

Dispû l’ fauve do vî r’naud, l’ cwârbau a stî scolé ! 

Awè l’ dâr di doner tofêr on côp di spale 

Aus cis qu’ènn’ont dandjî, mins qui n’ dimandenut rin, 

Tos lès djoûs, on l’ pout fé. Ç’ sèreut co pîre qui l’ diâle 

Si ç’ n’èst qu’à l’ novèl an qu’il aurin.n’ on côp d’ mwin. 

